
МАҢҒЫСТАУ

«ҚЫРКҮЙЕК» әлде 
«ҚЫРГҮЙЕК»?

Мемлекет басшысы барлық 
деңгейдегі мәслихаттардың 

өкілеттігін мерзімінен бұрын 
тоқтату туралы 

Жарлыққа қол қойды

Б Ү Г І Н Г І  С А Н Д А

ӘЗІРБАЙЖАНМЕН 
ӘРІПТЕСТІК АРТАДЫ

Облыс әкімі Нұрдәулет Қилыбай Маңғыстаудың 
географиялық орналасуы халықаралық көлік дә­
ліздерін дамытуға, транзиттік әлеуетті арттыруға 

және логистикалық инфрақұрылымды жетілдіруге мол мүм­
кіндік беретінін атап өтті.

Маңғыстау облысы мен Әзірбайжанның транзиттік, көлік-
логистикалық, инфрақұрылымдық және сервистік әлеуеті 
халықаралық маңызға ие. Бүгінде Ақтау мен Баку қалалары 
авиация, темір жол, автомобиль және теңіз көлігі тоғысқан ірі 
көлік-логистикалық хабтарға айналып келеді. Біз логистикалық 
инфрақұрылымды нығайту, порттардың өткізу мүмкіндікте­
рін кеңейту және жүк транзитіне қатысты жаңа мүмкіндіктер­
ді қалыптастыру бағытында бірлесіп жұмыс істеуге дайын­
быз. Өз тарапымыздан екіжақты ынтымақтастықты дамытуға 
бағытталған бастамаларды қолдауға әрдайым әзірміз, – деді 
Нұрдәулет Қилыбай.

Өз кезегінде Әзірбайжан Республикасының Қазақстандағы 
елшісі Алимирзамин Аскеров Қазақстан мен Әзірбайжанның 

бауырлас мемлекеттер екенін атап өтіп, екі ел арасындағы бай­
ланыстарды нығайтудың маңызына тоқталды. Сондай-ақ көлік 
дәліздерін дамыту мен транзиттік мүмкіндіктерді тиімді пай­
далану екіжақты ынтымақтастықты тереңдетудің маңызды 
бағыттарының бірі екенін жеткізді.

Кездесу қорытындысы бойынша тараптар сауда-эконо­
микалық байланыстарды нығайтуға, көлік-логистика және 
цифрлық инфрақұрылым салаларындағы әріптестікті дамы­
туға, сондай-ақ мәдени-гуманитарлық ынтымақтастықты ке­
ңейтуге мүдделі екенін білдірді.

Айта кетейік, 2026 жылдың алғашқы сегіз айында Маң­
ғыстау облысы мен Әзірбайжан арасындағы тауар айналымы 
16 млн АҚШ долларын құрады. Бүгінде Маңғыстау облысын­
да Әзірбайжан капиталының қатысуымен экономиканың түрлі 
салаларында 311 кәсіпорын тіркелген. 

«МАҢҒЫСТАУ» АҚПАРАТ

Президент Қасым-Жомарт Тоқаев Қазақстан Республикасы 
Конституциясы 88-бабының 5-тармағына сәйкес Премьер-
министр Олжас Бектеновпен және Құрылтай төрағасы Айбек 
Дәдебаймен консультация өткізгеннен кейін «Барлық деңгейдегі 
мәслихаттардың өкілеттігін мерзімінен бұрын тоқтату туралы» 
Жарлыққа қол қойды.

Орталық сайлау комиссиясына барлық деңгейдегі мәслихат­
тар депутаттарының кезектен тыс сайлауын тағайындау, оның 
дайындығы мен өткізілуін ұйымдастыру жөніндегі іс-шараларды 
қабылдау тапсырылды.

Жарлық жарияланған күнінен бастап қолданысқа енгізіледі.

СОҢҒЫ ЖЫЛДАРЫ МАҢҒЫСТАУ ОБЛЫСЫ МЕН ӘЗІРБАЙЖАН МЕМЛЕКЕТІ АРА-
СЫНДА САЯСИ, САУДА-ЭКОНОМИКАЛЫҚ, ТРАНЗИТТІК-КӨЛІК, ЭНЕРГЕТИКА, АУЫЛ 
ШАРУАШЫЛЫҒЫ, МӘДЕНИ-ГУМАНИТАРЛЫҚ ЖӘНЕ БАСҚА ДА САЛАЛАРДА БАЙЛАНЫС
ТАРДЫ НЫҒАЙТУ БОЙЫНША ЖҮЙЕЛІ ЖҰМЫСТАР ЖҮРГІЗІЛІП КЕЛЕДІ. МАҢҒЫСТАУ 
ОБЛЫСЫНЫҢ ӘКІМІ НҰРДӘУЛЕТ ҚИЛЫБАЙ ӘЗІРБАЙЖАН РЕСПУБЛИКАСЫНЫҢ ҚАЗАҚ
СТАНДАҒЫ ТӨТЕНШЕ ЖӘНЕ ӨКІЛЕТТІ ЕЛШІСІ АЛИМИРЗАМИН АСКЕРОВПЕН КЕЗДЕС
ТІ. КЕЗДЕСУДЕ КӨЛІК-ЛОГИСТИКА САЛАСЫНДАҒЫ ӨЗАРА ІС-ҚИМЫЛДЫ НЫҒАЙТУ, 
ТРАНСКАСПИЙ ТАЛШЫҚТЫ-ОПТИКАЛЫҚ БАЙЛАНЫС ЖЕЛІСІН ДАМЫТУ ЖӘНЕ ӨҢІРЛЕР 
АРАСЫНДАҒЫ ЭКОНОМИКАЛЫҚ ӘРІПТЕСТІКТІ КЕҢЕЙТУ МӘСЕЛЕЛЕРІ ТАЛҚЫЛАНДЫ.

Маңғыстау медицинасындағы 
САНДЫҚ СЕРПІЛІС

ЭНЕРГЕТИКАЛЫҚ 
ТҰРАҚТЫЛЫҚ –

НАЗАРДА
МАҢҒЫСТАУ ОБЛЫСЫ ӘКІМІНІҢ ОРЫН-
БАСАРЫ БЕКБОЛ ОРЫНБАСАРОВ 
«МАЭК» КӘСІПОРНЫНДАҒЫ ӨНДІРІСТІК 
ЖҰМЫСТАРДЫҢ БАРЫСЫМЕН ТАНЫСТЫ. 
ЖҰМЫС САПАРЫНА АҚТАУ ҚАЛАСЫНЫҢ ӘКІМІ, 
ОБЛЫСТЫҚ БАСҚАРМАЛАРДЫҢ БАСШЫЛА-
РЫ ЖӘНЕ «МАЭК» ЖШС-НЫҢ ҚҰРЫЛЫМДЫҚ 
БӨЛІМШЕЛЕРІ МЕН ДЕПАРТАМЕНТТЕРІНІҢ 
ЖЕТЕКШІЛЕРІ ҚАТЫСТЫ.

Кездесу барысында энергетикалық комбинаттың бас дирек­
торы Кеңес Орақов кәсіпорынның өндірістік құрылымы, 
негізгі қызмет бағыттары мен алдағы міндеттері туралы 

баяндады. Мұндағы жабдықтардың техникалық жағдайы мен жылу 
жүйелерінің үздіксіз жұмыс істеуі басты назарға алынды.  

Жиында 2026-2027 жылдардағы жылыту маусымына дайындық, 
өндірістік нысандардағы жөндеу жұмыстары, энергетикалық жаб­
дықтардың техникалық жағдайы, сумен жабдықтау және инфра­
құрылымды жаңғырту мәселелері талқыланды. Сондай-ақ кәсіп­
орынның өндірістік қуатын дамыту перспективалары қарастырылды. 
Құрылымдық бөлімшелердің басшылары өздеріне қарасты нысандар­
да атқарылып жатқан жұмыстар туралы есеп берді.

Жұмыс сапары аясында Бекбол Орынбасаров кәсіпорынның өн­
дірістік бөлімшелерін аралап, №2 су алу арнасын ұзарту және терең­
дету жұмыстарының барысымен танысты. Сондай-ақ ол жылу инф­
рақұрылымын жүйелі түрде жаңғыртып, тозған желілер мен жабдық­
тарды уақытылы ауыстырудың, сондай-ақ тұрақты техникалық қызмет 
көрсетудің маңызын атап өтті. 

– «МАЭК» ЖШС – Маңғыстау облысының тыныс-тіршілігін 
қамтамасыз етуде маңызды рөл атқаратын бірегей кәсіпорын. Өңірді 
қажетті ресурстармен тұрақты қамтамасыз ету халық, өнеркәсіптік 
кәсіпорындар мен әлеуметтік инфрақұрылым нысандары үшін аса 
маңызды, – деді Бекбол Орынбасаров.

